
1 INNGANGUR 

Landeigandi að Leyni 2 og 3 í Rangárþingi ytra vinnur að gerð deiliskipulags og hefur óskað eftir 
breytingu á Aðalskipulagi Rangárþings ytra 2016-2028 vegna uppbyggingar fyrir ferðaþjónustu á jörð 
sinni. Á svæðinu hefur verið rekið tjaldsvæði um árabil en landeigandi áformar að efla rekstur 
núverandi tjaldsvæðis og koma jafnframt á fót gisti- og veitingrekstri. Áformuð er bygging 45 gesta-
húsa, móttöku- og veitingahúss og efling tjaldsvæðisins. Ný mannvirki verða á einni hæð. Leynir er í 
ofanverðri Landsveit, sunnan við Landveg (nr. 26).       

 

Mynd 1. Yfirlitsmynd (Loftmyndir ehf.) – rautt sýnir land Leynis 2 og Leynis 3, gult er landamerki skv. Þjóðskrá (mars. 2019). 

1.1 Matsskylda framkvæmda 

Framkvæmdin er tilkynningarskyld til Skipulagsstofnunar til ákvörðunar um matsskyldu skv. flokki B, 
sbr. lið 12.05 í 1. Viðauka laga um mat á umhverfisáhrifum nr. 106/2000. Þar segir: 

 „Þjónustumiðstöðvar fyrir ferðamenn á hálendi og á verndarsvæðum á láglendi utan þéttbýlis, orlofs-
þorp, hótel og tengdar framkvæmdir utan þéttbýlis“.  

Uppbygging ferðaþjónustu á Leyni 2 og 3 er á fjarsvæði vatnsverndar. 

Matstilkynning var send Skipulagstofnun 11 nóv. 2019, sem  en skv. úrskurðarnefnd umhverfis- og 
auðlindamála, dags. 18. des. 2020, ber Skipulagsstofnun að endurskoða úrskurð sinn, frá 15 maí 2020 
varðandi matsskyldu framkvæmda. Því er hér uppfærð greinargerð, m.a. með tilliti til ábendinga 
úrskurðarnefnda og viðbótargagna frá Rangárþingi ytra sem óskað var eftir vegna afgreiðslu 
deiliskipulags og breytingar aðalskipulags. 

 

1.2 Fyrirliggjandi áætlanir 

1.2.1 Landsskipulagsstefna 2015-2026 

Búsetumynstur og dreifing byggðar 

„Við skipulagsgerð sveitarfélaga verði stuðlað að heilnæmi umhverfis með viðeigandi ráðstöfunum 
varðandi vatnsvernd, vatnsveitu, fráveitu, úrgangsmeðhöndlun, hljóðvist og loftgæði. Sérstaklega verði 
hugað að umhverfisvænum lausnum þar sem það á við, svo sem varðandi möguleika til flokkunar og 
endurvinnslu, sjálfbærar ofanvatnslausnir og bætta nýtni við auðlindanotkun“.  

„Skipulagsgerð sveitarfélaga stuðli að uppbyggingu atvinnulífs til framtíðar, með áherslu á gæði í hinu 
byggða umhverfi og öflugum innviðum. Sérstaklega verði hugað að fjölbreytni atvinnulífs með tilliti til 
þols gagnvart samfélags- og umhverfisbreytingum“. 

Skipulag í dreifbýli 

„Skipulagsáætlanir sveitarfélaga marki stefnu um gæði og yfirbragð byggðar og annarra mannvirkja í 
dreifbýli. Skipulagsákvarðanir um staðsetningu og hönnun nýrra mannvirkja í dreifbýli taki mið af 
byggingarhefðum, landslagi og staðháttum. Um leið verði gætt að hagkvæmni varðandi samgöngur 
og veitur og að byggð gangi ekki að óþörfu á svæði sem eru verðmæt til landbúnaðar eða vegna 
náttúruverndar. Við skipulag frístundabyggðar verði almennt miðað að afmörkuðum en samfelldum 
frístundabyggðarsvæðum sem gefi notendum þeirra kost á góðum tækifærum til útiveru um leið og 
gætt er að því að frístundabyggðin skerði ekki mikilvæg eða viðkvæm svæði með tilliti til landbúnaðar 
eða náttúruverndar. Flokkun landbúnaðarlands, landslagsgreining og vistgerðaflokkun verði lögð til 
grundvallar skipulagsákvörðunum“. 

Ferðaþjónusta í sátt við náttúru og umhverfi 

„Við skipulagsgerð sveitarfélaga verði leitast við að greina sérstöðu, styrkleika og staðaranda viðkom-
andi svæðis með tilliti til tækifæra í ferðaþjónustu. Skipulagsákvarðanir um ferðaþjónustu taki mið af 
náttúruverndarsjónarmiðum og kortlagningu á auðlindum ferðaþjónustunnar og miði jafnframt að því 
að ferðaþjónustuuppbyggingin nýtist jafnt íbúum á svæðinu og ferðamönnum“. 

1.2.2 Aðalskipulag Rangárþings ytra 2016 - 2028 

Í Aðalskipulagi Rangárþings ytra 2016-2028 er svæðið sem um ræðir skilgreint sem landbúnaðarsvæði. 
Samhliða gerð deiliskipulags verður unnin aðalskipulagsbreyting þar sem hluti svæðisins verður 
skilgreindur sem verslunar- og þjónustusvæði, VÞ33 auk þess sem sett verður inn nýtt vatnsból, VB30. 

Í stefnu aðalskipulags fyrir verslunar- og þjónustusvæði segir: 

 „Stuðlað verði að nýjum atvinnutækifærum á sviði verslunar og þjónustu. 
 Þjónusta við ferðamenn verði efld og afþreyingarmöguleikum fjölgað til að fjölga atvinnu-

tækifærum og renna styrkari stoðum undir byggðarlagið“. 

Í tengslum við gerð aðalskipulags í Rangárþingi ytra, var unnin skýrsla um ferðamál (Steinsholt 2017). 
Niðurstaða skýrslunnar er eftirfarandi: „Möguleikar á sviði ferðaþjónustu eru mjög miklir innan 
Rangárþings ytra. Meginstefnan er að hægt verði að sinna betur áhuga ferðafólks á hálendinu með 
dagsferðum úr byggðinni / hálendisjaðrinum inn á hálendið. Auðveldara er að halda úti 
heilsársþjónustu í byggðinni út frá veðurfarsþáttum, auk þess sem sem allir aðdrættir eru auðveldari. 
Ein forsenda þess að sú stefna gangi eftir er að auðvelda aðgengi inn á hálendið með bættu vegakerfi 
og að bæta við fjölbreyttari gönguleiðum og eftir atvikum hjólaleiðum og reiðleiðum. Stuðla þarf að 
áhugaverðum dagleiðum, þar sem hægt er að aka ferðafólki að morgni og sækja að kveldi. Samhliða 
þarf að halda úti gisti- og veitingaþjónustu á hálendi fyrir þá sem sækja í lengri/erfiðari ferðir. 

Þá kemur fram í forsendum aðalskipulags 2016-2028 (bls. 20) að „Í byggðarhluta væri hægt að auka 
afþreyingarmöguleika verulega t.d. með meiri upplýsingum og fræðslu um fjölmarga staði. Horfa má 
til menningarminja með hliðsjón af sögunni og þar má horfa sérstaklega til eyðingar byggðar af völdum 
eldgosa og uppblásturs, ásamt sögu um endurheimt landgæða. Einnig má líta til þeirra fjölmörgu 
áhugaverðu staða í byggðinni sem nefndir hafa verið og lítil sem engin umferð er að í dag“.  

Mynd 2. Aðalskipulag Rangárþings ytra 2016 – 2028, m.s.br. Staðsetning Leynis 2 og 3 er innan rauða hringsins á myndinni.

1.2.3 Deiliskipulag 

Ekkert deiliskipulag er í gildi á svæðinu en fyrir liggur tillaga að deiliskipulagi. 

2 FORSENDUR 

2.1 Staðhættir og landnotkun 

Leynir 2 (224463) er skráður 25 ha og Leynir 3 (226176) er skráður 8,5 ha, skv. skrá Þjóðskrár (nóv. 
2019). Spildurnar eru í ofanverðri Landsveit, Rangárþingi ytra. Fyrirhugað framkvæmdasvæði í landi 
Leynis 2 og 3 tekur til um 15 ha svæðis. Svæðið hefur að stærstum hluta verið ræktað og nýtt til 
landbúnaðar en nyrst á svæðinu hefur verið rekið tjaldsvæði á gróðursælum reit.  Á landi Leynis 2 eru 
þrjár byggingar: íbúðarhús, geymsla og aðstöðuhús fyrir gesti tjaldsvæðis. Leynir 3 er óbyggt. Svæðið 
er flatlent og norðan þess rennur Klofalækur. Aðkoma að Leyni 2 er af Landvegi (nr. 26) og um Stóra-
Klofaveg nr. 2799. Engin vegatenging er að Leyni 3 og hefur verið farið um Leyni 2 enda er um eitt stórt 
svæði að ræða landfræðilega séð, þó er slóði frá Stóru-Vallarvegi (nr. 2802) inn á svæðið. Frárennsli 
vegna núverandi starfsemi á tjaldsvæðinu er veitt í rotþró. Hún er staðsett sunnan við tjaldsvæðið og 
þjónar einnig núverandi íbúðarhúsi og uppfyllir núverandi þarfir. Núverandi mannvirki eru tengd 
dreifikerfi RARIK. 

Landið er nær flatt og nokkur byggð er í næsta nágrenni, frístundabyggð, ferðaþjónustustarfsemi og 
landbúnaðarstarfsemi. Hluti svæðisins verður áfram landbúnaðarland og mun það nýtast áfram til 
ræktunar. 

2.2 Jarðfræði svæðisins 

Jarðfræði Landsveitar byggist að mestum hluta upp af fjórum einingum; Nútímahrauni, setlögum frá 
síðjökulstíma, hlýskeiðshraunum og hreppamynduninni. Framkvæmdasvæðið sjálft liggur ofan á 
Þjórsárhrauninu, sem rann fyrir um 8.600 árum síðan (sjá mynd 3). Þetta hraun tilheyrir svokölluðum 
Tungnárhraunum sem eiga uppruna sinn á Veiðivatnasvæðinu. Hekla hefur síðan spúið vikri yfir 
hraunið og fyllt glufur hraunsins ásamt foksandi, sem hefur verið mönnum til trafala í gegnum tíðina. 
Ofan á þennan vikur og sand er þunnur lífrænn jarðvegur sem hefur að mestu leyti byggst upp á síðustu 
100 árum eftir að landið var nánast örfoka. Þykkari jarðveg er helst að finna umhverfis lindir og læki 
(Árni Hjartarson, 2008. Vatnsvernd og grunnvatnsstraumar í Landsveit. ÍSOR) 

Svæðið er innan virks brotabeltis, Suðurlandsbrotabeltisins. Suðurlandsbrotabeltið (SISZ) er 
sniðgengisbelti og liggur um Suðurland frá Hellisheiði í vestri og austur undir Heklu og er það um 70 
km langt. Beltið er um 8-10 km breitt í þrengsta skilningi, en stórir jarðskjálftar og yfirborðssprungur 
ná miklu lengra, bæði til norðurs og suðurs. Suðurlandsbrotabeltið er eitt virkasta jarðskjálftabelti 
landsins og er jafnframt upptakasvæði stærstu jarðskjálfta sem verða hér á á landi. Skjálftar á beltinu 
geta orðið allt að 7 að stærð og verða að jafnaði nokkrir slíkir á öld að meðaltali. Skjálftar eru 
misalgengir innan beltisins og eru misstórir, beltið er einnig misvirkt frá einum tíma til annars (Páll 

Imsland, Páll Einarsson, Daði Þorbjörnsson, Sigurjón Jónsson og Páll Bjarnason, „Kortlagning 
jarðskjálftasprungna í landi Selfossbæjar vegna byggðarskipulags - Áfangaskýrsla,“ 
Raunvísindastofnun Háskólans, Reykjavík, 1997). 

 

Mynd 3. Jarðfræði og grunnvatnskort. Þjórsárhraunið er táknað með fjólubláum lit. Hreppamyndunin í Skarðsfjalli er táknuð 
með bláum, grænum og brúnum litum. Örvar sýna stefnu grunnvatnsstrauma og rauðir punktar merkja 
jarðhitasvæði (Árni Hjartarson, 2008. Vatnsvernd og grunnvatnsstraumar í Landsveit. ÍSOR). 

Ummerki eftir stóra jarðskjálfta á suðurlandi má sjá sem skástígar raðir af sprungum, oft með 
sprunguhólum á milli þeirra. Sprungurnar hafa NA stefnu og hliðrast til vinstri um sprunguhólanna og 
mynda norðlægar sprunguraðir. Allmörg sprungukerfi hafa myndast í skjálftum á Suðurlandi og yfirleitt 
eru um 1-3 km á milli þessara sprungukerfa. Þessar sprungur og sprungukerfi hafa verið kortlögð og er 
víða að finna í Landsveit. Sem dæmi mynduðust miklar sprungur við Galtalæk í skjálftunum 1912, einnig 
hafa verið kortlagðir miklir sprungusveimar vestan Skarðsfjalls og við Minnivelli. Jarðhiti í Baðsheiði 
(mynd 3) tengist að öllum líkindum þessum sprungum (Gunnar B. Guðmundsson, o.fl. Upptakasvæði 
jarðskjálfta. Náttúruvá á Íslandi - Eldgos og jarðskjálftar. Reykjavík : Viðlagatrygging Íslands og 
Háskólaútgáfan, 2013, bls. 545-557; Árni Hjartarson, 2008. Vatnsvernd og grunnvatnsstraumar í 
Landsveit. ÍSOR). 

2.3 Grunnvatn 

Megineinkenni vatnafarsins í Landsveit er að lítið er um yfirborðsrennsli vatns. Gríðarmikið vatn flæðir 
hins vegar neðanjarðar sem grunnvatnsstraumur, um lek og gropin hraun. Berggrunnurinn undir 
hrauninu er þéttari og því er hraunið leiðari. Úrkoma sem fellur á landið ofan Landsveitar hripar niður 
í hraunið og ferðast sem grunnvatn. Þetta grunnvatn kemur síðan víða upp úr hrauninu eða undan 

hraunjöðrum sem lindir og lækjarsprænur. Mikið lindarsvæði er til að mynda rétt við Leyni, upptök 
Klofalækjar og Skarðslækjar. s.s. við Klofa og Skarð. Það sem einkennir grunnvatnsstrauminn er að hann 
er fremur hlýr, en þar gætir jarðhitaáhrifa (Árni Hjartarson, 2008. Vatnsvernd og grunnvatnsstraumar 
í Landsveit. ÍSOR). 

Grunnvatn í Landsveit er fremur viðkvæmt fyrir mengun. Það stafar af því hversu lek hraunin eru, 
hversu hátt grunnvatnsborðið stendur í þeim og hversu greiður grunnvatnsstraumurinn er. Hins vegar 
verður mikil þynning á allri mengun vegna þessarar lektar. Mengunarhætta á grunnvatni stafar aðallega 
af skolpmengun frá byggð, áburðarmengun frá landbúnaði og skógrækt og olíumengun frá umferð. 
Mikið af menguninni hverfur úr vatninu með tímanum með niðurbroti og þynningu. (Árni Hjartarson, 
2008. Vatnsvernd og grunnvatnsstraumar í Landsveit. ÍSOR). 

 

Mynd 4. Rennslisstefna grunnvatns í Landsveit. Leynir 2-3 er innan svarta hringsins (Vatnaskil 2001). 

Jarðlög eru lek í Þjórsárhrauninu og hver ný rotþró veldur áhveðnu álagi á umhverfi sitt. Mengun berst 
með grunnvatnsstraumi til ákveðinnar áttar, þynnist og dvínar með tíma og fjarlægð frá upprunastað. 
Á Íslandi eru reglur um afmörkun grann- og fjarsvæða háðar aðstæðum án fastbundinna viðmiða. Í 
minnisblaði ISOR kemur fram að í íslenskum reglugerðum séu ekki tiltekin tímamörk hvað varðar að 
sýklar lifi aðrennsli að vatnsbóli en í nágrannalöndum sé tíminn allt frá 50 – 400 dögum. Samkvæmt 
útreikningum ÍSOR má segja að grunnvatnið hreinsi sig af sýklamengun á 2.000 m kafla í jarðvegi. 

Samkvæmt niðurstöðu ÍSOR þá stafar vatnsbólunum og vatnsbólasvæðum sveitarfélagsins í 
Tvíbytnulæk nálægt Lækjarbotnum og í Kerauga ekki hætta af mengun frá Leyni eða fyrirhugaðri 
uppbyggingu þar. Hvað varðar einkavatnsból í frístundabyggðinni niður með Klofalæk er staðan nú 
þegar sú, að nú þegar þarf að huga vatnsveitu og sameiginlegu vatnsbóli ofan byggðarinnar. Með 
auknum umsvifum í Leyni verður þetta brýnna en áður sbr. minnisblað ÍSOR. 

3 LÝSING FRAMKVÆMDAR 

Á nyrsta hluta svæðisins hefur verið rekið tjaldsvæði undanfarin ár. Þar er staðsett lítið þjónustuhús. 

Áformað er að efla rekstur tjaldsvæðisins og koma jafnframt á fót veitingarekstri og gistiaðstöðu í 
stökum gestahúsum. Gert er ráð fyrir að torfþök verði á flestum húsum sem byggð verða. Eitt af 
einkennum svæðisins verða léttbyggð kúluhús sem byggð verða við gestahúsin. Kúluhúsin verða að 
mestu úr gagnsæju efni. Gert er ráð fyrir rekstri þjónustu á svæðinu allt árið um kring.  

Mynd 5. Yfirlitsmynd af Leyni 2 og Leyni 3, möguleg uppröðun bygginga, stíga og vega, sbr. drög að deiliskipulagi. 

Mynd 6. Þjónustuhús og gestahús – horft til vesturs. Tölvugerð mynd - dæmi um ásýnd 

3.1 Byggingar / umhverfi 

Ráðgert er að meginbygging svæðisins verði staðsett syðst á svæðinu, við nýja aðkomu og verði allt að 
800 m² á einni hæð með mænishæð allt að 6,0 m. Í húsinu verður veitingastaður, verslun og móttaka 
fyrir gesti. Gert er ráð fyrir starfsmannaaðstöðu í byggingunni.  

Byggð verða allt að 45 gestahús á einni hæð. 30 þeirra verða allt að 60 m² að stærð en 15 þeirra verða 
allt að 20 m².  Auk þess verður heimilt að byggja við hvert gestahús létta byggingu, kúluhús (igloo), að 
hámarki 30 m². Hvert gestahús verður með gistingu fyrir allt að 4 gesti eða samtals 180 gesti.  

Núverandi þjónustuhús fyrir tjaldsvæðið er um 8 m² og verður það fjarlægt og byggt nýtt. Gert er ráð 
fyrir að þjónustuhús fyrir tjaldsvæði verði allt að 200 m². Það mun þjónusta gesti gestahúsanna auk 
gesta á almenna tjaldsvæðinu. Tjaldsvæðið verður stækkað til suðurs. 

Hámarks byggingamagn verður allt að 4.490 m² af nýbyggingum, heildar byggingarmagn á svæðinu 
verður 4.935 m².  

Gert er ráð fyrir að planta skjólbeltum og trjám meðfram og innan svæðisins og áfram er gert ráð fyrir 
að syðri hluti svæðisins verði nýttur til landbúnaðar, líkt og gert er í dag. 

Mynd 7. Tjaldsvæði í forgrunni og horft til suð-austurs. Möguleg ásýnd. 

3.2 Aðkoma / bílastæði 

Aðkoma að íbúðarhúsi að Leyni 2 er af Landvegi (nr. 26) og um Stóra-Klofaveg (nr. 2799) sem er 
jafnframt aðkoma að bænum Stóra-Klofa. Aðkoma að tjaldsvæði er af Stóra-Klofavegi en við 
framkvæmdir verður aðkomunni breytt og verður öll aðkoma frá Stóru-Vallavegi (nr. 2802) sem er 
austan svæðisins. Áfram verður þó aðkoma að núverandi íbúðarhúsi óbreytt, um Stóra-Klofaveg. Við 
móttökuhúsið er gert ráð fyrir sameiginlegu bílastæði fyrir allt að 85 bifreiðar og þar af þremur stæðum 
fyrir hreyfihamlaða. Þá er gert ráð fyrir 11 stæðum fyrir rútur / stærri bíla. Almennt er gert ráð fyrir að 
gestir leggi við móttökuhús og gangi inn á svæðið, eða verði ekið að sínum íverustað. Einnig verður 
skoðað með fá rafskutlu til aksturs innan svæðis.   

Fimm gestahús verða hönnuð fyrir hreyfihamlaða og verður gert ráð fyrir bílastæðum fyrir 
hreyfihamlaða við þau hús. Að öðru leyti er ekki gert ráð fyrir almennri umferð um svæðið nema þá að 
tjaldsvæðinu með hjólhýsi eða slíkt til dvalar á staðnum. Akfærir göngustígar munu tengja bílastæðið 
við gistihúsin en heimiluð verður mjög hæg umferð s.s. vegna umhirðu um svæðið, þjónustu við gesti 
og fyrir hreyfihamlaða. Gert er ráð fyrir að boðið verði upp á litlar rafmagnsskutlur til að nota innan 
svæðisins til að ferja farangur úr bílum að gestahúsum. 

Mynd 8. Stærri gestahús (að 60 m²) og kúluhús við þau - horft til suðvesturs, tölvugerð mynd.  

3.3 Veitur / frárennsli 

3.3.1 Rafmagn 

Byggingar verða tengdar dreifikerfi rafveitu frá RARIK og gert er ráð fyrir tengingu ljósleiðarakerfis, en 
nú þegar liggur ljósleiðari um sveitarfélagið. Gert verður ráð fyrir rafhleðslu tækja fyrir gesti og vegna 
starfseminnar.  

3.3.2 Vatnsöflun 

Kalt neysluvatn verður fengið úr lind við upptök Klofalækjar í landi Leynis 1 (217813) austan við 
Landveg, sem skilgreint er á aðalskipulagi Rangárþings ytra sem VB30, eða úr öðru viðurkenndu 
vatnsbóli. Heitt vatn verður fengið úr borholu frá hitaveitu á svæðinu sem nú er rekin af Íslenskri 
matorku – fáist ekki nægt vatn til hitunar verða byggingar rafkynntar og/eða varmadælur lagðar um 
svæðið. 

3.3.3 Frárennsli 

Leynir 2-3 er innan fjarsvæðis vatnsverndar og á framkvæmdasvæðinu er gerð krafa um tveggja þrepa 
hreinsun skólps. Þeirri kröfu verður ekki mætt með hefðbundinni rotþró og siturbeði, þar sem persónu-
einingafjöldi er yfir 50. Endanleg útfærsla fráveituhreinsunar verður gerð á hönnunarstigi. 

Þar sem allt bendir til þess að á svæðinu séu þykk jarðlög, þykir kostur ef hægt er að nýta þau til 
hreinsunar skólps (jarðvegshreinsun). Sú leið sem lagt er upp með í skólphreinsun býður upp á að hægt 
verður að hafa hreinsikerfi á nokkrum stöðum innan framkvæmdasvæðis. Þessi leið er ódýrari en að 
kaupa tilbúna hreinsistöð, eins og frá System S&P. 

Ef það er ekki hægt að fara þá leið, þ.e. ef nánari könnun á aðstæðum sýnir að ekki séu nægilega þykk 
jarðlög til staðar, verður keypt tilbúin hreinsistöð. Þá yrði notast við eina miðlæga stöð (hefðbundin 
skólphreinsivirki), og að henni þyrfti að leiða allt skólp frá svæðinu. Það kallar á lagnakerfi og viðamikla 
dælingu. Þetta er kostnaðarsamt, og því leggur framkvæmdaraðili upp með að hin aðferðin sé notuð. 

Öll hönnun á hreinisvirkjum, sama hvaða aðferð verður notuð, skal unnin í samráði við 
Heilbrigðiseftirlit Suðurlands. 

Grávatn 

Eftir því sem við verður komið verður allt grávatn s.s. frá heitum pottum, veitt í sérlögnum út í jarðveg, 
í samráði við heilbrigðiseftirlit. Leitast verður við að veita ofanvatni af húsþökum og hörðu yfirborði 
beint í jarðveginn. Koma má fyrir malarpúðum undir yfirborði lóða sem geta tekið við yfirborðsvatni í 
rigningu og leysingum. Þannig seytlar yfirborðsvatn smám saman út í jarðveginn og niður í grunnvatnið. 
Notast má við hefðbundnar þakvatnslagnir við að beina vatninu að malarpúðanum. 

Frárennsli hreinsað með jarðvegshreinsun 

Fyrirhugað er að hreinsivirki samanstandi af felli- og fleytiþróm, með loftun til að knýja nítrun og 
afnítrun, og siturbeði. Lagnakerfi leiðir skólp að þrónum þar sem fastefni fellur til botns en fita flýtur á 
yfirborði. Seyra verður tæmd úr þróm eftir þörfum. Úr felli-og fleytiþróm fer skólpið út í siturlagnir þar 
sem hreinsun skólps fer fram í siturbeðum og nýtast þykku jarðvegslögin við hreinsunina. Verður við 
hönnun siturbeðanna stuðst við norskar leiðbeiningar um jarðvegshreinsun húsaskólps (VA-Miljøblad) 
og leiðbeiningar Umhverfisstofnunar um rotþrær og siturbeð. Stefnt verður að því að afrennslisvatn 
verði hreinsað það vel með jarðvegshreinsun að ekki hljótist mengunarhætta grunnvatns af og munu 
hönnuðir taka mið af staðsetningu framkvæmdasvæðis innan fjarsvæðis vatnsverndar. 

Hægt verður að hafa hreinsivirkin á nokkrum stöðum en staðsetning þeirra tekur mið af hæðarlegu og 
rennslisstefnu lagnakerfis. Frágangur verður með þeim hætti að tryggt verði að kröfur reglugerðar um 
fráveitur og skólp nr. 798/1999, með síðari breytingum, verði uppfylltar. Sem fyrr segir verður stuðst 
við norskar leiðbeiningar um jarðvegshreinsun húsaskólps, eða svokölluð VA Miljøblad, ásamt 
leiðbeiningar UST um rotþrær og siturbeð.  

Samkvæmt norskum rannsóknum má reikna með má reikna með að hreinsun fosfórs sé allt að 80%, 
hreinsun köfnunarefnis 20-50% og fækkun örvera 3-6 log ef notast er við hefðbundna rotþró og 
siturbeð sem byggt er upp af sandi. Sömu rannsóknir hafa sýnt að ef notast er við hefðbundna rotþró 
og siturbeð sem byggt er upp af bæði sandi og mold má búast við betri hreinsun, og þá getur hreinsun 
fosfórs verið yfir 90% og hreinsun köfnunarefnis 30-50%. Fækkun örvera getur í slíkum tilfellum verið 
4-6 log. (Norsk Institutt for Bioøkonomi, 2018). 

Töluverð reynsla er af rekstri jarðvegshreinsunar í Noregi. Rannsóknir hafa sýnt að slík hreinsun getur 
verið jafn góð eða betri en þriggja þrepa hreinsun (lífræn og efnafræðileg) í hefðbundinni hreinsistöð. 
Sem dæmi má nefna að í Norður Noregi var valið að hreinsa skólp frá bænum Bardu (69°N) í jarðvegi. 
Meðalárshiti á því svæði er +0,7°C. Skólpi bæjarins er dælt í setþró og eftir það er því hleypt í siturbeð 
sem eru 2 m þykk. Fyrir neðan siturbeðin eru þykk jarðlög sem skólpið fer í gegnum áður en það nær 
niður í grunnvatnsbolinn. Ljóst er að þarna fer þarna fer hreinsunin fram í jarðveginum og er setþróin 
nýtt til að fella út fastefni og fitu, og einnig til að jafna streymi. Þetta skólphreinsikerfi var tekið upp 
árið 1986 og sýnataka úr grunnvatni hefur farið fram nokkrum sinnum á ári síðan þá. Sýni eru tekin úr 
grunnvatni u.þ.b. 15 m aftan við siturbeð (e. downstream). Niðurstöðurnar sýna að þessi 30 ár hefur 
hreinsun fosfórs verið um 98% og 35-80% af köfnunarefni (Jenssen et al., 2014).  

Samkvæmt norskum rannsóknum á hreinsivirkni mismunandi hreinsiaðferða fyrir húsaskólp, sem 
framkvæmdar hafa verið við rannsóknamiðstöðina Norsk institutt for bioøkonomi, má reikna með 95% 
hreinsun fosfórs og 50% hreinsun köfnunarefnis í siturbeðum með moldarlagi. Hreinsun örvera hefur 
einnig reynst vera mjög góð í siturbeðum samkvæmt norskum rannsóknum, eða yfir 99% lækkun í 
fjölda (VA-Miljøblad nr. 59, 2018).  

Hefðbundin skólphreinsivirki 

Ef í ljós kemur að aðstæður við Leyni 2-3 leyfa ekki notkun þeirra hreinsiaðferða sem hér hefur verið 
lýst, verður notast við hefðbundin skólphreinsivirki. Til eru margar gerðir hreinsivirkja en sem dæmi 
má nefna að Orkuveita Reykjavíkur rekur nokkur hreinsivirki, m.a. á Bifröst og Varmalandi, frá þýska 
framleiðandanum System S&P. Þau hreinsivirki bjóða upp á tveggja þrepa hreinsun en einnig ítarlegri 
hreinsun. Í þessum hreinsistöðvum er líffræðilega hreinsistigið svokallaðar líffræðilegar snúningsskífur 
(e. Rotating Biological Contactors). Hreinsistöðvarnar í Borgarfirði eru byggðar upp sem hreinsikerfi 
með tveggja þrepa hreinsun, með forhreinsun, líffræðilegri hreinsun og seyrufellingu. Við tvær af þeim 
hreinsistöðvum sem Orkuveitan rekur eru auk þess eftirhreinsunartjarnir og við aðrar tvær er búnaður 
með útfjólublárri geislun. Ef til þess kæmi að ákveðið verði að notast við hefðbundin hreinsivirki þarf 
að meta hvers konar hreinsivirki henti best á þessum stað. Hreinsivirki frá System S&P er einungis einn 
möguleiki af mörgum.  Sem fyrr segir kallar svona kerfi á mun stærra lagnakerfi að miðlægri stöð og þá 
einnig viðamikla dælingu. 

4 UMHVERFISÁHRIF 

Skoðaðir voru umhverfisþættir sem tilgreindir eru í töflu 1 og þeir metnir í samræmi við stefnuskjöl og 
viðmið. Yfirlit og meginspurningar eru að finna í töflu 1. Viðmið fyrir hvern umhverfisþátt eru sett með 
tilliti til laga og reglugerða, stefnuskjala sveitarfélagsins auk viðmiða í opinberum stefnuskjölum og/eða 
alþjólegum skulbindingum.  

Tafla 1. Umhverfisþættir og helstu matsspurningar. 

UMHVERFISÞÆTTIR  MATSSPURNINGAR VIÐMIÐ 

Samfélag 
Atvinnutækifæri 
Hagræn áhrif 
Áhrif á nærsamfélag 

Landsskipulagsstefna 2015 – 2026 
Stefna í aðalskipulagi 

Náttúrufar og dýralíf 
Búsvæði dýra/gróðurs 
Viðkvæm náttúra 

Visgerðarflokkun Náttúrufræðistofnunar 
Lög nr. 60/2013 um náttúruvernd 

Náttúru- og 
menningarminjar 

Fornminjar 
Búsetu- eða menningarlandslag 

Aðalskráning fornminja 
Lög nr. 80/2012 um menningarminjar 

Landslag og ásýnd Byggðamynstur Landsskipulagsstefna 2015 - 2026 

Loftgæði 
Svifryk 
Losun gróðurhúsalofttegunda 

Stefna í aðalskipulagi 
Aðgerðaráætlun í loftslagsmálum 2018 - 2030 

Hljóðvist 
Hljóðvist innan útivistarsvæða og kyrrlátra 
svæða Landsskipulagsstefna 2015 - 2026 

Öryggi 

Heilsufar íbúa, mengun 
Náttúruvá  
Umferðaröryggi 

Velferð til framtíðar – sjálfbær þróun í íslensku 
samfélagi 
Landsskipulagsstefna 2015 – 2026 
Vegalög nr. 80/2007 

4.1 Samfélag 

Í landsskipulagsstefnu er gert ráð fyrir að ferðaþjónusta verði efld en um leið verði varðveitt þau gæði 
sem eru undirstaða hennar. Fyrirhugaðar framkvæmdir og þjónusta eru atvinnuskapandi og skila 
tekjum til sveitarfélagsins. Töluverð ferðamennska og frístundabyggð er í næsta nágrenni við Leyni. 
Vinsælar náttúruperlur eru í sveitarfélaginu og ásókn ferðamanna að aukast. Skv. aðalskipulagi eru um 
1200 gistirúm í sveitarfélaginu. Með framkvæmdinni eykst framboð gistirúma og boðið verður uppá þá 
nýjung að hafa viðbótarrými í kúluhúsunum sem standa við gestahúsin, þar sem gestir geta dvalið og 
notið umhverfisins og stjörnu-/norðurljósaskoðun á vetrarkvöldum. Ekki er eingöngu um ný atvinnu-
tækifæri sem skapast innan framangreinds svæðis en líklegt er að uppbyggingin hafi afleidd störf í 
sveitarfélaginu á sviði ferðamennsku og þjónustu. Uppbygging getur leitt til aukinnar eftirspurnar eftir 
afþreyingu í nágrenninu t.d. hestaferðir, hálendisferðir eða veitingarekstur. Einnig munu tímabundin 
áhrif verða á atvinnu meðan á uppbyggingu stendur. Samhliða því mun rekstri fylgja aukið ónæði fyrir 
nágranna, m.a. mun verða meiri umferð um Landveg og inn á Stóru-Vallaveg auk þess sem ætla má að 
gestir fari í gönguferðir um nágrennið. Nágrönnum hefur verið heimilt að nýta svæðið til heyöflunar 
undanfarin ár en með uppbyggingu svæðisins minnkar ræktað land til þeirra nota. 20,5 ha verða eftir 
af túni en u.þ.b. 9 ha túna fara undir framkvæmdir. Tjaldsvæðið verður næst í um 50 m fjarlægð frá 
íbúðarhúsinu á Stóra-Klofa. Þá eru um 200-500 m í næstu frístundahús frá gestahúsum og móttökuhúsi. 

Ræktað land minnkar um þriðjung og eru þau áhrif neikvæð fyrir landbúnað. Að öðru leyti eru áhrif á 
samfélag metin jákvæð. 

4.2 Náttúrufar og dýralíf 

Nánast allt svæðið er ræktað land og samkvæmt 
vistgerðarkortlagningu Náttúrufræðistofnunar 
Íslands er svæðið skilgreint sem tún og akurlendi. 
Nyrst á svæðinu er trjágóður sem hefur verið plantað 
til skjólmyndunar við tjaldsvæði og íbúðarhús. Með-
fram Klofalæk er óræktuð ræma með graslendi. 

Framkvæmdin veldur engum áhrifum vistkerfi sem 
njóta verndar eða á náttúrulegan góður en skjól-
beltum verður plantað til skjólmyndunar. Hins vegar 
hefur framkvæmdin töluverð áhrif á ræktað land og 
minnkar véltækt land.  

Ekkert yfirborðsvatn er á svæðinu fyrir utan Klofalæk 
sem rennur á jaðri svæðisins á um 160 m kafla. 
Klofalækur er lindá og einkennist af stöðugu rensli og 
vatnshita. Bakkarnir eru því vel grónir. Á vef Náttúrufræðistofnun Íslands kemur fram að vatnagróður 
eins og vaðmosi, bakkalúði, lækjarlúði og pollalufsa geta verið algengir. Einnig eru þráðlaga 
grænþörungar algengir, sem og blágrænbakteríur. Verndargildi árinnar er miðlungs. Fyrirhugaðar 
framkvæmdir eru ekki í næsta nágrenni við lækinn og allur frágangur fráveitukerfa verður í samræmi 
við kröfur og leiðbeiningar Umhverfisstofnunar og Heilbrigðiseftirlit Suðurlands. Mjög ólíklegt þykir að 
mengun gæti borist í lækinn bæði vegna fjarlægðar framkvæmdasvæðisins frá læknum og vegna 
jarðvegs sem víða er nokkuð þykkur ofan á hrauni. 

Áhrif á vatnalíf er metið ekkert. 

Þar sem nánast allt landið er ræktað og véltækt eru búsvæði fugla sáralítil á svæðinu. Á vistgerðarkorti 
Náttúrufræðistofnunar Íslands má sjá að fyrirhugað framkvæmdarsvæði er skilgreint sem mikilvægt 
fuglasvæði en það eru svæði, þar sem fuglategundur eru í hættu, þar sem tegund verpir í byggðum eða 
safnast í stóra hópa, þar sem tegund með takmarkaða útbreiðslu safnast saman og/eða þar sem 
tegund, sem bundin er við eitt lífbelti, safnast saman. Kortlagning Náttúrufræðistofnunar er ekki 
nákvæm og er svæðið skilgreint sem „votlendi og önnur svæði inn til landsins“ og á því ekki við í þessu 
tilviki. Helst er það á trjáreit nyrst á svæðinu og má þar finna spörfugla. Ræktaða svæðið þar sem fuglar 
leita ætis eða safnast saman í hópum minnkar. Ekki er talið að nokkurt rask verði á mikilvægu búsvæði 
fugla við framkvæmdina. Áfram verður ræktað svæði til staðar fyrir fugla í ætisleit eða til að safnast 
saman á, en það minnkar en verður samt sem áður um 20 ha.  

Áhrifin eru því talin óveruleg. 

Mynd 9. Vistgerðarkort Náttúrufræðistofnunar (Íslands, 
2019) 

4.3 Náttúru- og menningarminjar 

Engar fornleifar er að finna innan skipulagssvæðisins en 
nokkuð er um minjar í jaðri þess svæðis sem um ræðir. 
Finnist áður ókunnar minjar verður það tilkynnt til 
Minjastofnunar svo fljótt sem auðið er skv. 24 gr. laga 
um menningarminjar nr. 80/2012. 

Svæðið er á forsögulegu hrauni, Þjórsárhrauni sem er 
8600 ára gamalt og nýtur sérstakrar verndar í samræmi 
við 61. gr. laga um náttúruvernd nr. 60/2013. 
Þjórsárhraun er stærsta hraun frá nútíma á Íslandi sem 
myndast hefur í einu gosi og er það um 970 km2. Stór 
hluti hraunsins er hulinn yngri jarðmyndunum og 
jarðvegi, víða nokkuð þykkum. Ekki er talið að fyrirhug-
aðar framkvæmdir muni hafa neikvæð áhrif á hraunið 
á þessu svæði umfram það sem orðið er vegna bygg-
inga og ræktunar.  

Áhrif á náttúru- og menningarminjar eru taldar óverulegar. 

4.4  Landslag og ásýnd 

Svæðið er flatt ræktað land með trjálundi nyrst, þar sem nú er rekið tjaldsvæði. Ræktaða landið 
minnkar en trjágróðri  verður plantað til skjólmyndunar og til að draga úr áhrifum ásýndar inn á svæðið. 
Nú þegar er allnokkur trjágróður á núverandi tjaldsvæði. 

Mynd 10. Svæðið er á forsögulegu hrauni, 
Þjórsárhrauni sem er 8600 ára gamalt (NÍ 
2019) 

Mynd 11. Kúluhús innan skjólbeltis á núverandi tjaldsvæði. 

Ásýnd svæðisins breytist töluvert þar sem byggingar munu rísa á áður ræktuðu landi. Töluverð breyting 
verður á nærumhverfi en allmikil byggð er í næsta nágrenni, frístundabyggð, ferðaþjónustustarfsemi 
og landbúnaðarstarfsemi. Draga má úr áhrifum með því að taka mið af umhverfinu við hönnun mann-
virkja. Útlit bygginga skal samræma og hanna þannig að þær falli vel að landi og umhverfi. Gert er ráð 
fyrir að torfþök verði á öllum húsum og þau verða öll með viðarklæðningu í jarðarlitum. 

Áhrifin eru því talin neikvæð á gott landbúnaðarland en að öðru leyti óveruleg og staðbundin.  

4.5 Loftgæði 

Í aðgerðaráætlun í loftlagsmálum 2018-2030 eru sett fram markmið til að draga úr losun gróðurhúsa-
lofttegunda af mannavöldum, m.a. með því að binda kolefni úr andrúmslofti með skógrækt og 
landgræðslu eða með endurheimt votlendis. Meiri umferð verður um Landveg og Stóru-Vallarveg með 
þeirri loftmengun sem henni fylgir. Ekki er þó talið að umferð verði það mikil að loftgæði spillist svo 
einhverju nemi, miðað við núverandi ástand eða fari yfir heilsuverndarmörk. Með góðum gönguleiðum 
innan svæðis og notkunar rekstraraðila á rafknúnum skutlum er umferð lágmörkuð.  

Áhrif á loftgæði verða því óveruleg.   

4.6 Hljóðvist 

Í Landsskipulagsstefnu 2015-2026 er mælst til að sveitarfélög marki stefnu um kyrrlát svæði án umferð-
ar og er þá helst verið að líta til hálendisins. Sveitarfélög geta skilgeint kyrrlát svæði í skipulags-
áætlunum, en það eru svæði ætluð til útivistar þar sem hljóðstig er undir tilteknum umhverfismörkum. 
Kyrrlát svæði eru skilgreind á grundvelli skipulagsreglugerðar og reglugerðar um hávaða. Fram-
kvæmdasvæðið hefur ekki verið skilgreint sem kyrrlátt svæði enda með þjóðveg í jaðri svæðis þar sem 
umferð er veruleg, sérstaklega yfir sumartímann. Framkvæmdirnar koma til með að auka umferð og 
hávaða frá umferð m.a. með auknum rútuferðum. Skv. reglugerð um hávaða nr. 724/2008 eru mörk 
fyrir hávaða á dvalarsvæði á lóð við 55 LAeq og á kyrrlátu svæði í dreifbýli eru viðmiðunargildi Lden 40 
dB(A). Umferðaraukningin er ekki metin svo umfangsmikil að umferðarhávaði fari yfir viðmiðunarmörk.  

Áhrif á hljóðvist verða því óveruleg. 

4.7  Öryggi 

Í gr. 6.3 í skipulagsreglugerð, nr. 90/2013, eru vatnsverndarsvæði skilgreind sem „svæði sem 
heilbrigðisnefnd sveitarfélags hefur ákvarðað sem vatnsverndarsvæði umhverfis hvert vatnsból, annars 
vegar grannsvæði (VG) og hins vegar fjarsvæði (VF) sbr. reglugerð um neysluvatn“. 

Vatnsverndarsvæði flokkast í þrjá flokka skv. 13. gr. reglugerðar nr. 796/1999 m.s.b. um varnir gegn 
mengun vatns. Flokkarnir eru brunnsvæði, grannsvæði og fjarsvæði. 

Um vatnsverndarsvæði gilda ákvæði reglugerðar um neysluvatn nr. 536/2001 og reglugerð um varnir 
gegn mengun vatns nr. 796/1999.  

Svæðið er innan fjarsvæðis vatnsverndar. Um verndarákvæði vegna fjarsvæðis vatnsverndar segir í 
aðalskipulagi: 

 „Verndarákvæði fjarsvæða eru þessi skv. 13. gr. laga um varnir gegn mengun vatns nr. 796/1999 
m.s.br.: Þar sem vitað er um sprungur eða misgengi skal gæta fyllstu varúðar í meðferð efna sem talin 
eru upp undir grannsvæði vatnsbóla. Stærri geymslur fyrir slík efni eru bannaðar á svæðinu. 
Heilbrigðisnefnd getur gefið út frekari fyrirmæli varðandi umferð á þessu svæði, svo og um byggingu 
sumarhúsa og annarra mannvirkja“. 

Ekki er vitað um sprungur eða misgengi og ekki er fyrirhugað að geyma eða nota efni sem geta mengað 
grunnvatn eins og olíu, bensín og skyld efni, salt, eiturefni til útrýmingar á gróðri eða skordýrum. Dregið 
verður úr áburðarnotkun þar sem ræktað land minnkar. Eins og lýst var í kafla 2 um lýsingu 
framkvæmdar þá verður frárennsli skv. kröfum og leiðbeiningum Umhverfisstofnunar og Heilbrigðis-
eftirlits Suðurlands.  

Umferð um vegi í sveitinni verður meiri. Engin slys eða óhöpp eru skráð í námunda svæðisins s.l. 10 ár 
(Samgöngustofa, 2019). Nýjar vegtengingar verða bornar undir Vegagerðina og þess gætt að gróður 
eða byggingar skerði ekki sjónsvið við gatnamót. 

Áhrif á öryggi eru því talin óveruleg. 

Í 2. viðauka laga um mat á umhverfisáhrifum eru talin upp viðmið við mat á framkvæmdum sem 
tilgreindar eru í flokki B og flokki C í 1. viðauka. Viðmiðin skiptast í þrjá yfirflokka, þ.e. eðli 
framkvæmdar, staðsetning framkvæmdar og eiginleikar hugsanlegra áhrifa framkvæmdar. Í töflu 1. hér 
að neðan eru dregnar saman helstu staðreyndir og upplýsingar sem tengjast framkvæmdinni og 
skírskotað til þeirra viðmiða sem sett eru fram í 2. viðauka laga um mat á umhverfisáhrifum. 

Tafla 1. Yfirlit yfir umhverfisáhrif m.v. viðmið skv. 2. viðauka laga um mat á umhverfisáhrifum. 

Viðmið skv. 2. viðauka 
laga um mat á 
umhverfisáhrifum 

Helstu upplýsingar sem tengjast framkvæmd 

1. Eðli framkvæmdar  Fyrirhuguð er stækkun núverandi þjónustuhúss við tjaldsvæðið og 
verður það allt að 200 m2. Þar er salernisaðstaða.  

 Fyrirhuguð er bygging allt að 800 m2 móttöku og veitingahúss.   
 Fyrirhuguð er bygging allt að 45 gestahúsa með gistipláss fyrir allt að 4 

gesti í hverju þeirra. Við hlið þeirra verða 30 m² kúluhús. 
 Í heild verður gisting fyrir allt að 180 gesti í gestahúsunum. 
 Heildarstærð nýbygginga verður því um 4.490 m².  
 Bílastæði verða fyrir allt að 120 bíla. Heildar landrýmisþörf fyrir vegi 

og bílastæði getur verið 1,5 ha.  
2. Staðsetning 
framkvæmdar 

 Leynir 2 og 3 eru skilgreind sem landbúnaðarsvæði. Gert er ráð fyrir að 
allt að 15 ha svæði verði skilgreint sem verslunar- og þjónustusvæði.  

 Skv. vistgerðarkortlagningu Náttúrufræðistofnunar er svæðið tún og 
akurlendi. Svæðið er að stærstum hluta ræktað land. 

 Þekktar minjar eru í námunda við framkvæmdarsvæðið en engar 
friðlýstar minjar. 

 Svæðið er innan fjarsvæðis vatnsbóla. 
 Svæðið er við Landveg nr. 26 sem er stofnvegur. 

3. Eiginleikar 
hugsanlegra áhrifa 
framkvæmdar 

 Eflir ferðaþjónustu og stuðlar að fjölgun atvinnutækifæra. 
 Styrkir tekjustofn einstaklinga og þar með sveitarfélagsins. 
 Útvíkkar núverandi starfsemi. 
 Hefur í för með sér meiri vatnsnotkun á svæðinu.  
 Hefur í för með sér þörf fyrir stækkun núverandi hreinsivirkis og 

fjölgun hreinsivirkja á svæðinu.  
 Ný mannvirki skerða ræktað land. 
 Mengun getur haft áhrif á Klofalæk og á aðrennslissvæði vatnsbóla, 

verði ekki vel gengið frá hreinsivirkjum og frárennslislögnum. 
 Meiri umferð verður um Landveg. 
 Getur leitt til meiri eftirspurnar eftir afþreyingu í nágrenninu. 

Verið er að minnka véltækt ræktunarland og er það neikvætt bæði vegna samfélagslegra áhrifa og 
áhrifa á landslag. Ekki er verið að ganga á óspillta náttúru með uppbyggingu á svæðinu. Engar nýjar 
byggingar verða í næsta nágrenni Klofalækjar og er því lítil hætta á að lífríki hans spillist. 

Áhrif á landslag og ásýnd breytast. Fyrirhuguð uppbygging er ekki umfangsmikil og á einni hæð þannig 
að áhrif á landslag og ásýnd eru metin óveruleg og staðbundin. Uppbyggingin er í námunda við sumar-
húsabyggð. Til að draga úr sýnileika mannvirkja verða í deiliskipulagi settir skilmálar fyrir uppbyggingu, 
útlit húsa og frágang umhverfis byggingar. Með því að gera kröfu um að útlit og yfirbragð mannvirkja 
sé samræmt og mannvirki felld að landinu umhverfis, eftir því sem hægt er, þá er dregið úr sýnileika 
þeirra og þar með áhrifum. Umfang reksturs á svæðinu mun hafa í för með sér meiri notkun neyslu-
vatns og magn frárennslis eykst sömuleiðis. Uppbygging er talin hafa óveruleg áhrif á náttúrufar og 
dýralíf þar sem svæðið hefur verið ræktað að stærstum hluta. Framkvæmdasvæðið er innan fjarsvæðis 
vatnsbóla og því er mikilvægt að hugað sé sérstaklega að grunnvatnsmengun jafnt á framkvæmda- og 
rekstrartíma. Umferð á svæðinu mun aukast frá því sem nú er og óþægindi tengd henni eru helst hávaði 
og loftmengun. Áhrif á heilsu og öryggi eru talin vera óveruleg. 

Almennt eru áhrif framkvæmda takmörkuð nema hvað ræktað land minnkar og aukið ónæði fylgir 
aukinni umferð og dvöl gesta á svæðinu, auk þess sem uppbygging hefur ávalt sjónræn áhrif í för með 
sér. Reynt verður að takamarka ónæði frá umferð, m.a. með að gestir takmarki akstur um svæðið en 
nýti fremur rafskutlur, akstur á rafbílum eða gangi um svæðið. Þá er lóð Leynis 2 og 3 stór og því verða 
munu margir dvelja alltaf innan jarðarinnar. Til að draga úr ásýnd byggingar munu þær hannaðar með 
viðarklæðningu og lítt áberandi litaval auk þess sem gert er ráð fyrir torfþaki á flestum nýjum húsum.  

Í heildina litið er ekki talið að uppbygging ferðaþjónustu í Leyni 2 og 3 muni hafa umtalsverð umhverfis-
áhrif í för með sér þegar litið er til viðmiða í 2. viðauka laga um mat á umhverfisáhrifum nr. 106/2000.  

6 LOKAORÐ 

Framkvæmdaaðili metur það svo að með uppbyggingu ferðaþjónustu á svæðinu sé verið að stuðla að 
fjölgun starfa og efla atvinnuuppbyggingu í sveitarfélaginu. Verið er að bjóða upp á afþreyingu, þar sem 
m.a. sé boðið upp á að geta notið upplifunar norðurljósa- og stjörnuskoðunar óháð veðri. Þá má gera 
ráð fyrir að önnur afþreyingarþjónusta þróist samhliða lengri dvöl ferðafólks á svæðinu. 

Óskað er eftir ákvörðun Skipulagsstofnunar um hvort fyrirhuguð framkvæmd, sem lýst er hér að 
framan, sé matsskyld framkvæmd. 

 


